
Mál nr.  312/2014 
M og 

 V  vegna frítímaslysatryggingar. 
 
 

 
Maður slasast á íþróttaæfingu þ. 23.11.2011. Tilkynningarfrestur.   

 

Gögn. 
1. Málskot móttekið þ. 3.10.2014 ásamt fylgiskjölum 1-19 
2. Bréf V dags. 21.10.2014. 

 

Málsatvik. 

M slasaðist á íþróttaæfingu þ.23.11.2011 og var fluttur á á slysadeild þar sem hann var greindur 
með liðhlaup í olnboga. M  var settur í liðinn og gipsaður. Daginn eftir kom í ljós að um brot var 
að ræða og taug hafði klemmst inn í olnbogaliðinn og þann sama dag þ.24.11.2011 var gerð opin 
rétting á olnbogabrotinu og taugin færð á sinn stað. M þurfti síðar að fara í aðgerð þ. 16.4.2012 
þar sem skrúfa var fjarlægð úr handleggnum.  Þ. 24.7.2012 fór M í taugaleiðnipróf og síðan 
ítrekað síðast þ.5.11.2012. Af hálfu M var V tilkynnt um slysið þ. 24.7.2013. M krefst bóta úr 
frítímaslysatryggingi sinni hjá V og telur að ársfrestur til að tilkynna slysið sbr. 124.gr. laga um 
vátryggingasamning nr. 30/2004 hafi ekki verið runninn út. Bent er á að afleiðingar taugaskaða 
hefðu ekki að fullu komið í ljós fyrr en 28.10.2013. Af hálfu M er því haldið fram að honum hafi 
ekki verið sagt að um varanlegt tjón væri að ræða. V hafnar bótaskyldu og telur að slysið hafi 
verið tilkynnt eftir að frestur skv. 1. mgr. 124. gr.vátryggingasamningalaga var útrunninn. V 
bendir á að M hafi farið í aðgerð daginn eftir slysið og þá hafi legið fyrir beinbrot og taugaskaði 
og engar nýjar greiningar hafi komið eftir það. V segir að þrátt fyrir að áverkar M hafi legið fyrir 
daginn eftir slysið hafi ekki verið tilkynnt um slysið af hálfu M fyrr en einu ári og sjö mánuðum 
eftir það.  

Álit. 

M slasaðist á íþróttaæfingu þ. 23.11.2011. Daginn eftir slysið þann 24.11.2011 fór M í aðgerð og 
þá kom í ljós að M hafði brotnað og orðið fyrir taugaskaða. Greining á afleiðingum slyss M lá 
fyrir strax við aðgerðina þ. 24.11.2011 og engin frekari greining eða meiðsl umfram það sem þá 
var greint komu síðar fram.  Þá þegar lágu fyrir nauðsynlegar upplýsingar um varanlegar 
afleiðingar slyssins. Slys M var tilkynnt til V þ. 24.7.2012, en þá var tilkynningarfrestur skv. 1. 
mgr. 124. gr. laga nr. 30/2014 um vátryggingasamninga liðinn. M á því ekki rétt á bótum úr 
frítímaslysatryggingu sinni hjá V.  

Niðurstaða. 

M á ekki rétt á bótum úr frítímaslysatryggingu sinni hjá V. 
 

Reykjavík 25.11.2014 

___________________________ 
Þóra Hallgrímsdóttir lögfr. 

 
___________________________   ___________________________ 

         Valgeir Pálsson hrl.   Jón Magnússon hrl.   


